
NOVITADS WWW.RTR.CH

nt: Percurschì ad uras
fieu en ina chasa

a) La sonda saira è rut or in fieu en
hasa veglia gist renovada en il center
tg da Sent. Ils pumpiers han gì svelt

u sut controlla, il donn material è
pitschen. Ils abitants avevan percur-
d uras ch’i fimava en in bajetg an-
avos la chasa. Il tgamin da la pigna
llets che sa chatta en tschaler aveva
fatg pigliar fieu in palantschiu da
chaschunà l’incendi. La chasa vegn

da da preschent da sis creschids e
ffants. La chasa sezza n’è dentant

vegnida tangada dal fieu.

ira: Um ha fatg il narr
cun la polizia

a sonda avant mezdi ha in um vulì
ar a ses trais collegas en ses auto co
itscha d’ina controlla da la polizia.

uel è vegnì tegnì si da la polizia è el
à cun ses auto. Bler memia svelt è el
a sin la A13 en direcziun Tusaun,
la polizia. El ha repassà tranter auter
er automobilist da la vart dretga. Sin
zza da l’extrada vers Flem ha il ma-
unz alur frenà ses auto e parcà quel
vial da panna. Ses permis da charrar
polizia annullà immediat.

Alvagni: En dus onns
ai il bogn puspè render

n dad Alvagni na renda betg il mu-
Pervi da la crisa dal turissem ve-

gnan pli paucs turists en il bogn. Ussa pa-
ra quai dentant puspè dad ir ensi cun il
bogn. «Jau ves ina fin da la recessiun, la
situaziun sa mida puspè», ha ditg Hans
Christoffel, il president da la Bogn Alva-
gni SA. Il december ed il schaner da
quest onn sajan puspè vegnidas dumbra-
das dapli entradas ch’en la medema pe-
rioda da l’onn avant. «Jau pens ch’il bogn
po puspè scriver cifras nairas il pli tard en
dus onns», uschia Hans Christoffel.

Per spargnar custs, bajegia il bogn dad
Alvagni ina nova pumpa termica per
stgaudar l’aua. 80 000 francs duain ve-
gnir spargnads uschia ad onn. L’investi-
ziun duai esser amortisada en radund
trais onns, ha ditg Hans Christoffel.
Tranter auter ha il bogn survegnì ina ga-
ranzia da la vischnanca dad Alvagni sur
140 000 francs. E las uras d’avertura da
la damaun e da la saira sa midan. Ultra
da quai duai dar optimaziuns tar las plaz-
zas. Relaschadas na sajan dentant betg
planisadas. Actualmain lavuran radund
20 persunas per il bogn dad Alvagni.

Tribunal penal tracta
danovamain cas da
l’Ems Chemie

En il cas Ems Chemie ha la procura pu-
blica federala inoltrà ina nov’accusaziun
cunter trais anteriurs collavuraturs da la
Ems Chemie. Quai scriva la «NZZ am
Sonntag». L’accusaziun inculpescha ils
trais d’avair vilà secrets da fatschenta e da
fabricaziun. In’emprima accusaziun
cunter ils trais anteriurs collavuraturs da
la Ems Chemie aveva la procura publica
federala inoltrà gia il matg passà tar il tri-
bunal penal federal. Quest’accusaziun
aveva il tribunal dentant refusà. La der-
schadra singula responsabla aveva en em-
prima lingia crititgà il rapport unilateral
da l’expert.

Federer e cumpagnia
duain salvar candidatura

Persunas prominentas duain gidar a sal-
var il project Gieus olimpics d’enviern en
il Grischun. Tenor retschertgas da la
«Sonntagszeitung» duai il president da la

confederaziun Ueli Maurer motivar nu-
merusas persunas prominentas da s’en-
gaschar per ina candidatura da Tavau e
San Murezzan. Davos las culissas vegnia
preparada ina gronda campagna da recla-
ma, uschia la gasetta. En il center da
questa campagna stettian 100 persunali-
tads dal sport, cultura ed economia che
sa mettian a disposiziun sco ambassa-
durs. L’ambassadur il pli prominent da la
gruppa che sa numna «Amis dal Gri-
schun 2022» saja il giugader da tennis
Roger Federer.

Zuoz: Scolar ha scrit
in musical sco
lavur da matura

Martin Camichel finescha quest onn il
gimnasi al Lyceum Alpinum cun la ma-
tura. Sco lavur finala ha el decis da scriver
e cumponer in musical. Las fadias e sten-
tas dals ultims trais onns han valì la pai-
na, il maturand ha cuntanschì la nota
maximala tar la valitaziun. Questa stad
duai l’ovra dal giuven da Zuoz vegnir
preschentada sin il palc dal Lyceum Al-
pinum. Sper ils examens da maturitad è
il giuven da 19 onns perquai er anc vi dal
organisar e preparar l’inscenaziun dal
musical «I en emblidanza – in Vergessen-
heit geraten». Il musical vegn repre-
schentà ils 8 da zercladur 2013 en l’aula
dal Lyceum Alpinum

Almens: Gea a deficit
da 73 000 francs

Ad Almens ha la radunanza communala
approvà il preventiv dal 2013. Quel
quinta cun in surpli d’expensas da
73 000 francs tar expensas totalas da 1,3
milliuns francs. Ils preschents han er ap-
provà dus quints finals da projects. D’ina
vart ils custs da 1,5 milliuns francs per il
project lingias d’aua e da l’autra vart
17 000 francs per il project sendas da
viandar. Plinavant ha la suprastanza
orientà la radunanza che l’ustaria Land-
hus vegnia puspè averta il matg.

Separar las pussanzas
A l’emprima seduta dal cussegl commu-
nal da Cuira hai dà ina surpraisa. Il par-
lament ha decidì che Doris Caviezel-Hid-
ber na dastgia sco schefa da la scola betg
esser presidenta dal cussegl da scola. Te-
nor ils burgais en il parlament saja da se-
parar las pussanzas. Il cussegl communal
ha approvà cun 12 cunter 8 vuschs quella
proposta. Quai cunter la veglia dal cus-
segl da la citad e la sanestra. Enfin qua
era la schefa u il schef dal departament
da scola da Cuira ex officio president dal
cussegl da scola da la chapitala.

IAEA recumonda
meglieraziuns a la BKW

La delegaziun da l’agentura internaziu-
nala d’energia IAEA recumonda a las
ovras electricas da Berna (BKW) da me-
glierar la segirtad tar l’ovra atomara da
Mühleberg. Quai mussa il rapport uffi-
zial da l’IAEA che las gasettas «Sonntag»
e «SontagsZeitung» han publitgà. Ils ex-
perts ch’han controllà l’ovra han constatà
tscherts mancos: tranter auter en la sur-
veglianza, en il management ed en il ma-
naschi da l’ovra. Tar il persunal saja d’op-
timar la protecziun cunter radiaziuns ed
i dettia er potenzial da meglierar la pla-
nisaziun d’in cas d’urgenza. La BKW
examineschia ussa las recumandaziuns,
ha in pledader da las ovras electricas ditg.
La controlla saja stada part dal process
usità per meglierar la segirtad.

Ina cumissiun d’experts internaziu-
nala aveva inspectà l’october passà du-
rant trais emnas l’ovra atomara da Müh-
leberg. Gia curt suenter l’inspecziun ave-
van ils experts valità l’ovra atomara sco

segira, dentant fatg a savair ch’i dettia anc
potenzial da meglierar tschertas chaus-
sas.

Abdicaziuns tar
ils producents da latg

L’uniun tetgala dals producents da latg
perda ses timun. En il decurs da l’onn vu-
lan tant il president Peter Gfeller sco er il
directur Albert Rösti sa retrair. Sco quai
che la suprastanza sa cumponia ussa na
saja quai betg pussaivel da manar l’uniun
orientà vers il futur, hai num en ina com-
municaziun. La raschun per las abdica-
ziuns sajan las atgnas organisaziuns re-
giunalas. Quellas valiteschian il gudogn
da cumparts supplementaras dal martgà
pli impurtant che l’interess naziunal d’in
pretsch da latg commensurà.

Uschè autas renditas
sco dapi tschintg onns

betg pli

L’onn passà han las cassas da pensiun en
Svizra gudagnà bain a la bursa. La Credit
Suisse, l’UBS, Swisscanto e l’Associaziun
da las cassas da pensiun svizras quintan
che las cassas hajan fatg ina rendita me-
dia d’enturn 7%. Ils ultims tschintg onns
n’hai betg pli dà talas renditas, cun ex-
cepziun dal 2009, lura hai dà passa 10%.
Guardond sin la perioda dal 2006 fin il
2012 han las cassas fatg ina rendita da ra-
dund 1%, quai che na tanscha betg per
garantir lur obligaziuns.

Damain immigrants
l’onn passa

L’onn passà sajan radund 73 000 persu-
nas immigradas en Svizra, quai che saja
bun 2000 pli pauc che l’onn avant, scriva
la «NZZ am Sonntag». Las cifras sa re-
sultian da la pli nova statistica che l’Uffizi
federal per migraziun haja publitgà sin
sia pagina d’internet. Bundant 12% dals
immigrants sajan derivads l’onn passà
dals pajais osteuropeics ch’èn commem-
bers da l’UE.

Industria svizra
crescha puspè levet

L’index da cumpra da la Svizra (PMI) è
creschì il schaner en cumparegliaziun
cun il december per 3,3 sin 52,5 puncts.
Uschia è l’index da cumpra sur il cunfin
da 50 puncts ch’inditgescha in crescha-
ment. La davosa giada ch’il PMI ha in-
ditgà in creschament da la conjunctura è
stà l’avust 2011. La crisa da l’euro e l’aug-
ment da la valur dal franc han dentant
lasuenter chaschunà tar l’industria svizra
ina tendenza vers engiu – in tendenza
ch’ha cuzzà passa in onn. Entant saja il
cunfin bass cuntanschì, communitge-
scha la banca Credit Suisse, e las inter-
presas industrialas hajan era puspè dapli
empustaziuns.

Hefti quart – naginas
medaglias per ils Svizzers

Naginas medaglias per ils Svizzers al
campiunadi mundial da bob a quatter a
San Murezzan. Beat Hefti ha manchentà
per quatter tschientavels il podest ed è
vegnì quart. Il segund bob svizzer cun Ri-
co Peter è vegnì 6avel – quai suenter ch’el
è sa meglierà en il terz percurs dal 10avel
sin il terz plaz. Gudagnà la cursa da bob
a quatter a San Murezzan ha il giuvenTu-
destg Maximilian Arndt (22). Igl è ses
emprim titel da campiun mundial da
bob a quatter. Arndt ha gudagnà clera-
main avant il Russ Alexander Subkow ed
il defensur dal titel Steven Holcomb dals
Stadi Unids da l’America.

Ils nunconformists
da la Refurmaziun

■ Preschentaziun dal cudesch: Zwi-
schen den konfessionellen Fronten.
Schriften des Buchhändlers und
Schwenckfelders Jörg Frell (um 1530–
um1596) vonChur, elavuràdaChristian
Scheidegger, edì da l’Archiv dal stadi
dal Grischun, sa legran l’Archiv dal
stadi e la Biblioteca chantunala dal
Grischun d’Az envidar a la retscha
d’occurrenzas accumpagnanta.

Tgi era Jörg Frell?
Jörg Frell ha vivì sco liacudeschs e sco li-
brari cun sia famiglia en relaziuns mo-
destas a Cuira, fin ch’el ha tschiffà dispita
l’onn 1570 cun il reverenda da citad To-
bias Egli (1534–1574) ed è vegnì bandi-
schà tras il cussegl da citad. Tranter auter
vuleva Egli prescriver al librari tge che
quel dueva crair e tge cudeschs ch’el das-
tgava vender. Cunter quai è Frell sa dustà
ed ha insistì ch’en dumondas da car-
dientscha na saja el betg obligà envers ils
umans, mabain sulettamain envers Dieu
en trais persunas. Ni sias perditas com-
merzialas, ni sia bandischun definitiva da
Cuira l’han pudì persvader da renunziar
a sia cardientscha e da renconuscher la
ductrina da la baselgia evangelica. La fi-
nala ha el pajà char ed ensalà per sia
tscherna conscienta en la suatientscha da
Jesus. Dal puntg da vista da la teologia
era el influenzà dal refurmatur Caspar
Schwenckfeld (1489–1561), il qual s’en-

gaschava per in cumpromiss indepen-
dent tranter las fronts confessiunalas che
sa furmavan alura ed aveva instituì ina
rait correspundenta en la Germania dal
sid.

Frell ha mess en scrit ils eveniments
areguard il process cunter sia persuna ed
areguard ses confess en il «Verfolgungs-
bericht». Quest ed auters texts en prosa
tradids sco er sias poesias en rima vegnan
edidas per l’emprima giada en il tom gist
cumparì. Els dattan ina invista da la si-
tuaziun confessiunala a Cuira suenter la
Refurmaziun, cunzunt però da la pietu-
sadad d’in mastergnant cultivà e d’in
nunconformist dal 16avel tschientaner.
Las scrittiras da Frell èn vegnidas legidas
en emprima lingia dals circuls schwenck-
feldians. Uschia èn vegnidas integradas
in pèr da sias poesias en ils cudeschs da
chant dals successurs da Schwenckfeld
oriunds da la Silesia ed emigrads en la
Pennsylvania.

Lieu ha la preschentaziun mesemna, ils 6 da
favrer 2013 a las 17.30 en la Biblioteca chantu-
nala dal Grischun, 1. plaun
Vernissascha dal cudesch: Christian Scheideg-
ger, lic. fil., Turitg: Der Churer Buchhändler
Jörg Frell (ca. 1530–ca. 1597) – ein Ketzer und
Rebell?
Ute Evers, dr. fil., Minca: Jörg Frell und die
geistlichen Lieder der Schwenckfelder cun
chant

Ursus Brunold,
Achiv chantunal dal Grischun

■ SURSES

Da Tinizong
a Steinen

(anr) Igl uestg diocesan, msgr. Vitus
Huonder, ha nominau sur Markus Lussy
sco vicari dalla pleiv da s. Giachen a Stei-
nen sper Sviz. Tochen dacheu ei sur Lus-
sy vicari a Tinizong ed a Beiva.

■ OPINIUNS

«Segner,
tarmetta ad el femnas»

Commentari concernent il Pled per la du-
mengia da sur Reto Nay dils 1 da fevrer en
LQ.
Tgei buna idea da far ina sgnocca, dad
inventar ina glossa per il «Pled per la
dumengia». Tgei risadas! Gia il tetel fa
discretamein attents sin in tema pro-
blematic per certas instituziuns. Da-
vos la subordinaziun dallas dunnas ed
il pitinem inventaus (da tgi) ei mani-
fest ualti claramein la derivonza, igl
origin da quels «fatgs», aunc presents
ozildi (en ina certa instituziun). L’iro-
nia dil tierz alinea enquera da siu
pèr, grondius! Il tema dalla finiziun,
saiel buca propi, mo tuttina, forsa Ale-
xander VI da Roma cun sias pliras spu-
sas, in exempel discus (en ina certa …
etc.).

«Segner, tarmetta ad el femnas.»
Ursula Dosch,

Sursaissa

■ CHANTUN GIURA

Unanim per
votar davart s’unir

(anr) Mo dus dis suenter ch’il cussegl
grond bernais aveva decidì positivamain
è er il parlament dal chantun Giura s’ex-
primì unanimamain per il plebiscit da-
vart la dumonda dal Giura. El è per ina
revisiun da la constituziun chantunala
che fulla via ad ina votaziun quest atun.
Tuttas partidas en il parlament dal chan-
tun Giura han sustegnì il proceder cun
l’intenziun da vulair terminar – cun
s’unir – il latent conflict dal Giura.

La decisiun è crudada or en il parla-
ment dal Giura cun 59:0 vuschs (da total
60 deputads) pro – senza cuntervuschs
ed abstenziuns. Sin quai hai dà in ferm
applaus. Mo ils parlamentaris han re-
nunzià da chantar la «Rauracienne»,
l’imni dal Giura. Era ha la debatta de-
mussà che nagin sa sentia sco victur. Ins
ha adina punctuà che anc nagut saja de-
cidì. Era sch’i possia dar in nov chantun
na dettia i nagins sperdiders. En vista a
la votaziun dovria i dialog ed avertadad.

La votaziun probabla lieu ils 24 da no-
vember. Sch’il Giura bernais ed il chan-
tun Giura dettian glisch verda vegnia i
convocà in’assamblea constituanta.
Sch’ina part di dentant na saja l’entir
project giu da maisa. Prendì che oma-
duas parts schessan gea vegnian singulas
vischnancas dal Giura bernais a pudair
decider davart ina midada da chantun –
concret dal Giura bernais tar il chantun
Giura. Mintgacas è la votaziun previda
per quest atun da muntada istorica.

Questa rubrica stat a dispusiziun a
lecturas e lecturs per s’exprimer davart
temas actuals e brisants. Las contribu-
ziuns ston esser signadas cun l’entir
num e s’abstegnair d’invectivas persu-
nalas.
La Quotidiana publitgescha mo char-
tas da lectur scrittas en rumantsch e fa

sezza naginas translaziuns. Vos resuns
e Vossas reacziuns sin artitgels publi-
tgads en La Quotidiana pudais Vus
trametter per e-mail «redaktion-
lq@suedostschweiz. ch», per fax. 081
920 07 15 u per posta a la Redacziun
da La Quotidiana, Via Comerciala 22,
7007 Cuira.

